
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 
লক্ষ্মীছাড়ার হাতে পড়বে, এই ভেবে আমার তো রাত্রে ঘুম হয় না।”

 বিনয় কহিল, “ব্যস্ত হচ্ছেন কেন, এখনো সময় আছে।”

 মহিম। নিজের মেয়ে যদি থাকত তো বুঝতে কেন ব্যস্ত হচ্ছি। বছর গেলেই বয়েস আপনি বাড়ে, কিন্তু পাত্র তো আপনি আসে না। কাজেই দিন যত যায় মন ততই ব্যাকুল হয়ে ওঠে। এখন, তুমি যদি একটু আশ্বাস দাও তা হলে না হয় দু-দিন সবুর করতেও পারি।

 বিনয়। আমার তো বেশি লোকের সঙ্গে আলাপ-পরিচয় নেই- কলকাতার মধ্যে আপনাদের বাড়ি ছাড়া আর-কোনো বাড়ি জানি নে বললেই হয়- তবু আমি খোঁজ করে দেখব।

 মহিম। শশিমুখীর স্বভাবচরিত্র তো জান।

 বিনয়। জানি বই-কি। ওকে এতটুকুবেলা থেকে দেখে আসছি লক্ষ্মী মেয়ে।

 মহিম। তবে আর বেশিদূর খোঁজ করবার কী দরকার বাপু। ও মেয়ে তোমারই হাতে আমি সমর্পণ করব।

 বিনয় ব্যস্ত হইয়া উঠিয়া কহিল, “বলেন কী!”

 মহিম। কেন, অন্যায় কী বলেছি? অবশ্য, কুলে তোমরা আমাদের চেয়ে অনেক বড়ো— কিন্তু, বিনয়, এত পড়াশুনো করে যদি তোমরা কুল মানবে তবে হল কী!

 বিনয়। না, না, কুলের কথা হচ্ছে না, কিন্তু বয়েস যে-

 মহিম। বল কী! শশীর বয়েস কম কী হল। হিঁদুর ঘরের মেয়ে তো মেমসাহেব নয়- সমাজকে তো উড়িয়ে দিলে চলে না॥

মহিম সহজে ছাড়িবার পাত্র নহেন- বিনয়কে তিনি অস্থির করিয়া তুলিলেন। অবশেষে বিনয় কহিল, “আমাকে একটু ভাববার সময় দিন।”

 মহিম। আমি তো আজ রাত্রেই দিন স্থির করছি নে।

 বিনয়। তবু, বাড়ির লোকদের—

 মহিম। হাঁ, সে তো বটেই। তাঁদের মত নিতে হবে বই-কি। তোমার

